
Бог кіруе ўсім і ўсімі
Новы год пачаўся і я час ад часу пытаюся, што ён прынясе? Мяркую, што я не адзіны ў стаўленьні такога пытаньня. Што Біблія прыгадвае пра Бога і Ягоны погляд на ход часу і Ягоны ўплыў на будучыя падзеі? Ёсьць тыя месцы ў Бібліі, якія адказваюць на такое пытаньне. Напрыклад, запісаны ў сорак шостым разьдзеле Кнігі прарока Ісаі словы Госпада Бога Творцы гэтакія: «Да каго падобным і роўным вы зробіце Мяне? І з кім Мяне параўнаеце і да каго ўпадобніце?... памятайце пра падзеі мінулыя, адвечныя, бо Я – Бог, і няма іншага Бога, няма падобнага да Мяне. Я прадказваю ад пачатку тое, што мае быць, і наперад – тое, што яшчэ ня сталася. Я кажу: «Рада Мая зьдзейсьніцца і Я выканаю ўсю волю Маю». Я клічу з усходу птушку драпежную, і зь зямлі далёкай – чалавека, які выканае раду Маю. Што я прамовіў, тое і споўню, і што вырашыў, тое зраблю».
 У гэтых словах Бог зьвяртаецца да старазапаветнага ізраільскага народа і прыгадвае яму, што Ён ёсьць іхнім адзіным Богам, што значыць, іншага сапраўднага Бога няма і ня можа быць. Ён зьяўляецца адзіным Уладаром нябёсаў і зямлі. Выказаўшы такую думку, Бог Творца тым самым падкрэсьлівае, што Ён ведае ўсё, што здарылася ў мінулым, збываецца цяпер і яшчэ адбудзецца ў будучым. Бог Творца стварыў наш сьвет з усімі відамі расьлін і жывёлін і найважнейшым момантам аказалася стварэньне чалавека, найперш мужчыны, а потым жанчыны.
Сказана, што Бог памясьціў першую шлюбную пару ў Эдэмскім садзе і даручыў ім права даглядаць сад ды браць з многіх фруктовых дрэваў плады, каб фізычна падсілкоўвацца. Быў толькі адзін вынятак. У цэнтры саду Бог пасадзіў Дрэва спазнаньня дабра і зла і паведаміў Адаму і Еве, што з гэтага дрэва Ён забараняе ім браць плод і яго есьці. Вось тут жа мы заўважаем, што Бог даў Адаму і Еве сапраўдны свабодны выбар. Ім была дадзена магчымасьць Бога слухацца і гэтым чынам паказваць сваю любоў і прыхільнасьць да Яго. Як вядома, шатан у выглядзе зьмея падышоў сьпярша да Евы і спакусіў яе, кажучы, што яна можа сарваць плод з дрэва спазнаньня дабра і зла ды пакаштаваць яго, і яна не памрэ, як было сказана Богам Творцам. Шатану яна паверыла, сарвала плод з гэтага дрэва, яго пакаштавала ды перадала мужу пакаштаваць. Яны парушылі Божы загад і хутка пасьля гэтага Бог выгнаў іх з Эдэмскага саду і ім трэба было жыць зь вялікімі цяжкасьцямі аж да моманту іхняй фізычнай сьмерці. Я таго погляду, што інцыдэнт гэты паказвае, што з таго часу Бог дае кожнаму чалавеку свабодны выбар на паслухмянасьць або непаслухмянасьць Яму. Што цікава заўважыць – пасьля Адама і Евы кожны чалавек, што нараджаецца на сьвет, паўтарае тую ж самую памылку – калісьці ў сваім жыцьці Бога не слухаецца і праяўляе сваю ўласную волю замест Божай. І што з гэтага бачым? Бачым вынікі чалавечых грэшных эгаістычных рашэньняў – усялякія бедзтвы і нязгоды. І гэта наводзіць нас на пытаньне аб тым, у якой ступені Бог уплывае на рэчы і здарэньні, што адбываюцца ў нашым сьвеце, у тым ліку і ў маім асабістым жыцьці? Ці Ён усімі людзьмі і ўсімі абставінамі валодае і кантралюе ўсё і ўсіх у сьвеце або толькі некаторыя рэчы выклікае, а рэшта, так кажучы, «дазваляе»?
У чалавецтве існуюць два пераважныя погляды на пытаньне аб Божай і людзкой свабоднай волі. Ёсьць тыя, якія лічаць, што мы жывем у сьвеце, дзе ўсе дэталі, гэта значыць, усе нашыя працэсы думаньня, рашэньні і ўчынкі былі загадзя прадвызначаны і мы ўпадаем ў ход тых загадзя прыдуманых Богам узораў, акрэсьленых яшчэ да пачатку сьвету. Многія атэісты, напрыклад, прытрымліваюцца паняцьця дэтэрмінізму, паводле якога нашая свабодная воля абмежавана фізычна прадвызначанымі фактарамі, працэсамі, шляхамі і спосабамі. Нам здаецца, што мы свабодна выбіраем свае ўласныя шляхі, але ў сапраўднасьці мы былі загадзя запраграміраваны, як і што рабіць. Ёсьць веруючыя ў Бога, якія лічаць, што перад стварэньнем сьвету Бог прыдумаў ды прадвызначыў усе дэталі людзкіх жыцьцяў у такой меры, што асабліва выбраныя Богам людзі атрымаюць здольнасьць на ўвераваньне ў Хрыста, таму і атрымаюць вечнае жыцьцё, калі іншыя, Богам нявыбраныя пойдуць ў загубу, то бок, яны апынуцца ў пекле, каб папакутаваць там жа навекі вечныя.
Сярод чалавецтва ўзьняўся другі погляд пра будучыню, паводле якога Бог прычыняе некаторыя рэчы і дапускае іншыя – добрыя і дрэнныя. Ува ўсім гэтым Бог дае кожнаму чалавеку здольнасьць і свабоду выбіраць свой уласны шлях або падпарадкавацца Ягонай волі, калі яна вядома. Лічу, што гэты другі варыянт супадае з жыцьцёвай рэчаіснасьцю. Як ужо было сказана, Бог аказваецца Уладаром над усім, што здараецца, але таксама над усімі людзьмі і іхнімі ўчынкамі. Значыцца, усяго Ён не прычыняе і некаторыя рэчы дазваляе, асабліва непрыемныя для чалавека рэчы. У гэтым жа сэнсе Ён кіруе ўсімі і ўсім, што здараецца. Чаму для мяне верыць і прыняць гэты другі погляд аказваецца лепшым варыянтам? Таму, што без сапраўднай свабоднай волі ня можа быць сапраўднай любві да Бога і да іншых людзей. Мы не зьяўляемся робатамі пад Божым поўным кантролем. Лічу і ў згодзе са мною лічаць, што Бог надзяляе кожнага чалавека здольнасьцю рабіць свае выбары ў жыцьцёвых рашэньнях, у тым ліку Ён дае кожнаму свабодную волю выбіраць Бога і Ягоную волю або ад яе адмаўляцца. Хоць гэта праўда, што мы пад уплывам шмат чаго, што нас акружае, але ж ўся роўна ў канчатковым выніку мы ўсе валодаем інтэлектуальнай здольнасьцю рабіць свае выбары і адчуваць іхнія рэзультаты. Гэта, канечне, нясе свае сур'ёзныя вынікі для нас у выбары Бога і Ягонага шляху да збаўленьня. Тут жа таксама ўзьнімаецца пытаньне аб тым, якую ролю адыгрывае Бог у нашым выбары Яго?
Так, Бог праяўляе Свой уплыў на нас людзей, калі мы Яго шукаем. Перад тым, як Хрыстос рыхтаваўся пайсьці на крыжовую сьмерць, Ён сустрэўся з вучнямі і адкрываў многія духоўныя праўды ім, каб іх падрыхтаваць да Ягонага забойства на крыжы, уваскрэсеньня і адыходу назад да Свайго нябеснага Айца. Пра Духа Сьвятога Хрыстос сказаў гэтак: «Калі любіце Мяне, захавайце Мае запаведзі і Я ўмалю Айца, і дасьць вам другога Абаронцу-Суцяшальніка, каб заставаўся Ён з вамі навекі, Духа праўды, Якога сьвет ня можа прыняць, бо ня бачыць Яго і не пазнаў Яго. А вы пазналі Яго, бо Ён з вамі застаецца і ў вас будзе. Не пакіну вас сіротамі, прыйду да вас».
 Хаця гэтыя словы былі непасрэдна накіраваны вучням Хрыстовым, яны нясуць і прадказальную важнасьць для тых, хто сталі і яшчэ стануць веруючымі ў Яго. Выходзіць так, што Дух Сьвяты прыходзіць да тых, хто Бога шукае і дапамагае такім увераваць у Хрыста. Хрыстос так сказаў пра прыход Духа Сьвятога да чалавека, які шукае Бога: «Хто любіць Мяне, той захоўвае слова Маё і Айцец Мой палюбіць Яго і Мы прыйдзем да яго і зробім жытло ў яго... Абаронца-Суцяшальнік, Дух Сьвяты, Якога пашле Айцец у імя Маё, навучыць вас усяму і нагадае вам ўсё, што Я казаў вам».
 Бог заклікае ўсіх людзей да Сябе і тым, хто навернецца да Яго, абяцае прыйсьці ды дапамагчы ў вераваньні і жыцьцёвых справах. У Кнізе прарока Ісаі запісаны словы: «Шукайце Госпада, пакуль можна знайсьці Яго, клічце Яго, пакуль Ён блізка. Няхай бязбожнік пакіне шлях свой, а нягоднік – намеры свае, і няхай вернецца да Госпада, і Ён зьлітуецца на ім, і да Бога нашага, бо Ён шчодры на прабачэньне».

Такія месцы ў Сьвятым Пісаньні сьведчаць, што Бог заклікае ўсіх людзей прыйсьці да Яго і прыняць Ягоны дар збаўленьня, а гэта значыць, што кожны чалавек карыстаецца здольнасьцю прыняць прапанову Госпада або адмовіцца ад яе. Раз такая свабода прадстаўлена людзям, то гэта дае ўсім людзям мажлівасьць ня толькі рабіць дабро, але таксама выконваць злыя дзеяньні супроць невінных людзей. Як мы ўсе ведаем, у нашым сьвеце знойдзеш нямала такога і Бог па Сваіх прычынах дапускае пакуты ў чалавечым родзе. Ці гэта значыць, што Бог прычыняе людзям змрочныя перажываньні? Слова Божае кажа, што Бог нікога не спакушае грэшнымі памкненьнямі. Апостал Якаў піша: «Шчасьлівы чалавек, які вытрымлівае спакусу, бо стаўшыся выпрабаваным, ён атрымае вянок жыцьця, які абяцаў Госпад тым, хто любіць Яго. Спакушаны, ніхто няхай ня кажа: «Бог мяне спакушае», бо Бог не спакушаецца злом і Сам нікога не спакушае, а кожны спакушаецца, захоплены і прываблены ўласным пажаданьнем».
 Так, Бог дае свабодную волю кожнаму чалавеку і гэта выстаўляе тую мажлівасьць, што нехта можа параніць або нарабіць іншаму нямала бяды. З другога боку, як ужо было сказана, гэта таксама прад'яўляе кожнаму з нас мажлівасьць паказваць іншым сапраўдную любоў і рабіць іншым дабро, і ўсё гэта ідзе з глыбіні нашага сэрца. Нічога штучнага тут няма, калі мы карыстаемся свабодай любіць іншых і паказваць гэта сваімі добрымі дзеямі.
Хоць у прынцыпе Бог надзяляе ўсіх людзей свабоднай воляй, гэта ня значыць, што Бог абмяжоўваецца ў праяўленьні Сваёй вышэйшай волі. Ён можа выклікаць некаторыя рэчы згодна са Сваёй воляй. Так здарылася зь Ісуса Хрыстом у Ерусаліме. Апостал Пётра растлумачыў слухачам у дзень Пяцідзесятніцы наступнае: «Мужы ізраільцяне, выслухайце гэтыя словы. Ісуса з Назарэту, Мужа, зьяўленага між вамі Богам моцамі, і цудамі, і знакамі, якія рабіў празь Яго Бог сярод вас, як і самі вы ведаеце, Яго, паводле вызначанай рады і прадбачаньня Божага выдадзенага, вы, узяўшы і рукамі беззаконьнікаў прыбіўшы цьвікамі, забілі. Яго Бог уваскрэсіў, вызваліўшы з мукай сьмерці, таму што немагчыма было, каб Ён быў стрыманы ёю».
 Словы, выказаныя апосталам Пятром, паказваюць, што Бог Айцец намерваўся адправіць Хрыста на ўкрыжаваньне і сьмерць, і Ён гэта ўчыніў, карыстаючыся злымі намерамі людзей, якія лічылі, што каралі Хрыста за блюзьнерства. Зло выканалі самі людзі, ня Бог, бо Ён злых рэчаў не ўчыняе і нікога не застаўляе выконваць злыя рэчы. Ён дазваляе людзям рабіць зло, але за гэта яны расплацяцца, калі не цяпер у зямным жыцьці, то ў замагільным.
Гэта прыводзіць нас да той думкі, што Бог часамі карыстаецца злымі ўчынкамі людзей для Сваіх вышэйшых мэтаў. Так здарылася са старазапаветным пэрсанажам Язэпам. Ягоныя браты прадалі Яго ў нявольніцтва ад зайздрасьці, але зь цягам часу Бог паставіў Язэпа на высокую пасаду сярод эгіпцян, што паслужыла дабром ягонай сям'і, у тым ліку і ягоным братам. Сваім братам Язэп сказаў: «Вы надумалі ліха супроць мяне, але Бог надумаў гэта на дабро, каб зрабіць так, як ёсьць сёньня, каб захаваць жыцьцё народу вялікаму».
 Шаноўныя слухачы, думаецца, што так бывае і ў нашых жыцьцях. Справа толькі ў тым, як мы рэагуем на тое, што адбываецца ў нашым жыцьці? Зь вераю і спадзяваньнем на Бога або са злосьцю і пагардай? Памятайма словы апостала Паўла: «Лічу, што пакуты цяперашняга часу нічога ня вартыя ў параўнаньні з той славаю, што мае адкрыцца ў нас... мы самі, маючы пачатак Духа, і мы самі ў сабе ўздыхаем, чакаючы ўсынаўленьня, адкупленьня цела нашага».
 Паважаныя! Той час прыйдзе і мы вернікі Хрыстовы адчуем Божую поўную ласку ў замагільным жыцьці, калі застанёмся вернымі Яму да канца зямнога. Дапамажы нам ў гэтым, Госпадзе Божа. Амэн.

